
Ceoldráma na Bunscoile

Rang daltaí ina suí thart i seomra le seanmhúinteoir agus é ag caint de ghuth mór ard is ag taispeáint oibre ar an chlár dhubh.
An Máistir: Anois, má chuaigh tú chuig an mhargadh ar a naoi a chlog ar maidin agus má tháinig tú ar ais ar 2.30 pm, cá fhad a bhí tú ar shiúl? A Shéamais?

Séamas: (bhí sé ag brionglóideach, léim sé nuair a chuala sé a ainm) Níl a fhios agam a Mháistir, bhí mise anseo an lá ar fad. Cé a dúirt go raibh mé ag an mhargadh? Bheadh mo dhaidí ar buile liom dá sílfeadh sé go raibh mé ag scipeáil scoile.

An Máistir: Ááá fuist! Freagair an cheist mar is ceart! A Shíle? 

Síle: Cén margadh é seo, a Mháistir? 

An Máistir: Cad chuige?

Síle: Bhuel, mura mbeadh éadaí is seodra le ceannach ann ní bheinn ag fanacht ann níos mó ná cúig bhomaite. 

An Máistir: Ach. Anois, duine éigin eile, tabhair an freagra dom. Má chuaigh mé go dtí an margadh ar a 9 agus má d’fhill mé ar 2.30 p.m. cá fhad a bhí mé ag an mhargadh? A Mháire?

Maire: Bhuel, braitheann sé, a Mháistir. Cén dóigh a ndeachaigh tú chuig an mhargadh? 

An Máistir: Cad é an pioc difir a dhéanann sé sin? 

Maire: Bhuel, má shiúil tú chuig an mhargadh agus ansin ar ais arís, chaith tú níos lú ama ann ná mar a chaith tú más rud é gur thiomáin tú ann agus ar ais! 

Daltaí eile: Áaidh, tá sin ceart, a Mháistir. (Leanann na daltaí ar aghaidh ag caint lena chéile go callánach)
An Máistir: Ach! Cuireann sibh barraíocht ama amú ag caint sa rang seo! Ní thabharfaidh an chaint marcanna maithe daoibh sna teisteanna! Anois, déanaigí an obair sin uilig ar an chlár dhubh sna leabhair. GO CIÚIN! 

(CNAG ar an doras, tagann an Ardmháistreás isteach le nótaí ina lámh aici. Seasann na daltaí uilig suas)
Daltaí: Maidin mhaith, a Mháistreás Uí Ruanaí. 

Ardmháistreás: Dia is Muire daoibh, a Rang a 7. Tá súil agam go bhfuil sibh ag obair go crua. Ní fada go dtí an teist mhór anois. (Osna mór ó na daltaí) Anois, a Mháistir, tá scairt gutháin ann fá do choinne san oifig, faoin chomórtas peile. Ar aghaidh leat is déan na socruithe. Fanfaidh mise le do rang.   

Máistir: Go breá. Ní bheidh mé rófhada. Tá obair ar an chlár dhubh dóibh. (Anois ag labhairt leis na daltaí,) Beidh teist eile agaibh amárach agus beidh ceisteanna ann cosúil leis an cheann seo. Anois, bígí ag obair go ciúin. Beidh mé ar ais i gceann cúpla bomaite. (Tógann sé a chuid nótaí is imíonn sé amach ar an doras ag taobh an ardáin).
Ardmháistreás: Anois, a Rang a 7, déanaigí an obair sin ar an chlár dhubh sna leabhair go ciúin. (tosaíonn sí a obair ar a cuid nótaí féin)
Gearóid: (ag cur suas a láimhe) A Mháistreás, ní thuigim an dóigh leis an chéad cheist a dhéanamh.

Ardmháistreás: (go mífhoighneach mar tá sí ag obair a a nótaí féin) Ciúnas. Ní thig liom cuidiú leat i lár teiste. Déan do dhícheall é a oibriú amach duit féin. 

(Tagann an rúnaí chuig an doras, buaileann sí cnag agus siúlann isteach faoi dheifir.)
Rúnaí: Gabh mo leithscéal, a Ardmháistreás, ach tá duine anseo le tú a fheiceáil.

Ardmháistreás: Ceart go leor. Tá mé ag teacht. (Bailíonn sí a nótaí) Anois, a Rang a 7, tá mé cinnte go dtig liom brath oraibh an obair atá ar an chlár dhubh a chríochnú GO CIÚIN. Beidh bhur Máistir ar ais i gceann bomaite. (Imíonn sí amach leis an rúnaí). 
Gearóid: (osna mór) An bhfuil barúil ag duine ar bith cén dóigh a ndéanann tú an obair seo? 

Dalta 1: Cad é an maitheas atá leis, cibé? Cad chuige a bhfuil an Máistir ag iarraidh dul chuig an mhargadh? Ní le héadaí nua a cheannach. Tá an chulaith chéanna air le 5 bliana anuas! 

Dalta 2: B'fhéidir go bhfuil sé ag dul a phósadh! 

Dalta 3: An Máistir! Cé a phósfadh é! An bhfuil tú ar mire? Nach bráthair é cibé? Shíl mé go raibh siad cosúil le sagairt. Níl cead acu pósadh.

Dalta 4: Cé a dúirt go raibh sé ag dul chuig an mhargadh le pósadh? 

Dalta 2: Bhuel, nach sin an rud a rinne siad sa seanam – chuaigh siad chuig an mhargadh le pósadh? Nach bhfuil sé sa seanamhrán sin a rinne muid anuraidh? “Tá do mhargadh déanta”. Ciallaíonn sé go raibh siad ag dul a phósadh. 

Dalta 4: Níl ansin ach nath cainte. Ní raibh ar dhaoine dul chuig an mhargadh le pósadh! 

Dalta 5: Cad é mar a théann an t-amhrán sin arís? 

Ceolann siad “Téir abhaile riú” (ach ceolann siad “a Mháistir” in áit “a Mhary”) 
Máire: Is fearr liomsa i bhfad ceol ná teisteanna. 

Daltaí eile: Mise fosta.

Dalta 2: Cad chuige nach mbíonn múinteoirí ag iarraidh a fháil amach faoi na buanna eile atá againn? Níl suim ar bith acu i rud ar bith ach teisteanna ag barr na scoile. 

Síle: Tá sin fíor. Amharc ar Eimear anseo. Tá na mílte bonn bainte aici don damhsa agus ní chuireann na múinteoirí ceist uirthi in am ar bith damhsa a dhéanamh ar scoil. 

Daltaí eile: A Eimear, Gabh ar aghaidh. Déan damhsa dúinn anois. 

Eimear: Ach, ní thig liom, ar eagla go dtiocfadh an Máistir isteach.

Máire: Tá sé gnóthach le cúrsaí peile. Ní thiocfaidh seisean ar ais roimh am sosa. Gabh ar aghaidh. 

Déanann Eimear damhsa. Buaileann na daltaí eile bos di. 

Dalta 6: Is trua nach dtig linn féin an cineál teiste ba mhaith linn a dhéanamh a roghnú, in áit teist amaideach mar seo. 

Dalta 4: Cad é atá i gceist agat? 

Dalta 6: Bhuel, thiocfadh le hEimear teist damhsa a dhéanamh, thiocfadh le daoine eile teist ceoil a dhéanamh.

Dalta 7: Nó teist spóirt. 

Daltaí eile: Sin smaoineamh maith.

Dalta 3: Thiocfadh linn trialacha a dhéanamh agus scoil a roghnú ar an dóigh sin in áit an teist seo a dhéanamh. Nach mbeadh sin go hiontach?  

Síle: Yeah, thiocfadh linn seó mór a dhéanamh 

Dalta 8: Níor mhaith liom aistriú go scoil úr – bheadh muid uilig scartha óna chéile. Is maith liom an scoil seo, mar tá mo chairde uilig ann.       (Tá cuma bhrónach uirthi. Tagann Máire anonn chuici is tosaíonn a cheol “Brón buaireamh is buairt” léi. Ceolann na daltaí uilig le chéile é)

(Tagann an Máistir ar ais is tosaíonn sé a scairteadh leo.)
Máistir: Cad é tá ar siúl agaibh? An bhfuil sibh ag útamáil thart is gan an obair déanta agaibh. Sin an fáth nach bhfuil ag éirí libh sna teisteanna. Ní dhíríonn sibh bhur n-aird orthu. 

Gearóid: Tá mise dubh dóite ag éisteacht leat faoi theisteanna. Teisteanna, teisteanna. Tá mé bréan díobh! (Suíonn an Máistir síos le hiontas) 

Dalta 1: Faigh é! (Ritheann cuid acu suas is ceanglaíonn siad é le rópaí!)
Dalta 4: Táimid i bponc anois. Cad chuige a ndearna sibh sin? (Máistir ag déanamh fuaimeanna feargacha tríd an ghobán ar a bhéal!) 

Síle: Bhuel, nuair a bhíonn fadhb agat, níl rud ar bith eile a thig leat a dhéanamh faoi ach “Léim thart”! 

Daltaí eile: Cad é? 

Síle: Ceol le bhur dtoil.  
(Tosaíonn an ceol ‘Léim thart’ is déanann na daltaí damhsa leis. Tosaíonn an Máistir a bhogadh leis an cheol, mar sin, scaoileann siad saor é is cuireann siad é a dhamhsa leo. Tagann an Ardmháistreás isteach agus baintear geit millteanach aisti. Stopann an ceol is reonn gach duine in áit na mbonn.)
Ardmháistreás: Cad é atá ag dul ar aghaidh anseo, a Mháistir?

Máistir: Mmm, corpoiliúint, ámmm, coinníonn sé an inchinn ag obair tá a fhios agat, agus tá sé maith don strus a bhaineann leis na teisteanna seo. 

(Buaileann cloigín na scoile, tugann na daltaí uilig gáir mholta is ritheann siad amach. Leanann an Ardmháistreás iad. Croitheann an Máistir a ghuaillí is imíonn sé den ardán. Tagann gach duine ar ais ar an ardán leis an amhrán deiridh a cheol “Táimid anseo le chéile”. )

